
Bavrondas betg magicas, ma alcoholicas
La giuventetgna maschaida las atgnas bavrondas alcoholicas

■ L’onn 2004 è la taglia speziala sin al-
copops vegnida introducida. Alcopops
èn bavrondas che sa basan sin spiri-
tuosas ed èn maschadadas cun ba-
vrondas dultschas per ch’il gust d’al-
cohol na saja betg uschè intensiv. In
studi demussa che la lescha vegn
ignorada e guntgida. L’onn 2002 èn anc
40 milliuns buttiglias d’alcopops (27,5
cl) vegnidas importadas. Quai corre-
spunda a 600 000 liters alcohol da 100
pertschient. Fin l’onn 2006 è l’import sa
reducì sin 7 milliuns buttiglias ed è restà
stabil dapi lu. La reducziun dals imports
ha gia cumenzà l’onn 2003, quai grazia
a la sensibilisaziun da geniturs e scolasts
durant il temp che la lescha è vegnida
furmada.

Maschadar sez
L’effect da prevenziun grazia a la taglia

speziala è dentant tschessà. Perquai
ch’ils alcopops èn vegnids pli chars
guntgescha la giuventetgna dapli sin
atgnas maschaidas. Quai demussa era
la statistica d’import da wodka: da ra-
dund 700 000 liters alcohol da 100
pertschient l’onn 2002 è l’import s’au-
zà sin 1,2 milliuns liters l’onn 2007. In
studi da la Scol’auta dal nordvest da la
Svizra ha fatg ina retschertga tar giu-
vens e giuvnas da 17 fin 26 onns e mus-
sà ch’il wodka è la bavronda la pli pre-
ferida per far atgnas maschaidas. 59
pertschient dals interrogads che
maschaidan sezs lur bavrondas conce-
dan da duvrar adina u bler wodka per
maschadar, 29 pertschient mintgatant.
Sper il wodka èn rum, gin, whiskey, te-
quila e passoa en il trend.

Uschia consumeschan 42 per-
schient dals retschertgads almain ina
giada per mais bavrondas alcoholicas
maschadadas. Bunamain la mesadad

dals giuvens fa quai, da las giuvnas è la
cumpart tar passa in terz. Pli giuvens
ch’ils consuments èn e pli auta è la
cumpart da quels che consumeschan
almain ina giada al mais bavrondas al-
coholicas maschadadas. Il motiv prin-
cipal da maschadar sez è la pussaivla-
dad da maschadar las bavrondas tenor
l’agen gust, quai din 80 pertschient.
Per 67 pertschient èsi er impurtant da
sez pudair decider la concentraziun
d’alcohol. Passa la mesadad maschaida
era sez perquai che las bavrondas ve-
gnan uschia pli bunmartgadas.

Il Grischun negina exepziun
Stanislaw Henny schazegia che la situa-
ziun en il chantun Grischun saja seme-
glionta u schizunt sur la media quai che
pertutga las maschaidas atgnas da giu-
vens e giuvnas. En il mument existan
bain naginas cifras concretas, ma auters
studis hajan demussà che la situaziun

grischuna saja plitost mendra. Il pro-
blem da la guntgida è enconuschent.
«Da sez cumprar ina buttiglia cun al-
cohol cun auta procentuala è consider-
ablamain pli favuraivel», di Henny. La
taglia speziala haja bain manà tar ina
reducziun da la vendita d’alcopops. Ma
era la giuventetgna saja clevra. Tar il
consum da spirituosas diras saja il con-
sum plitost creschì. «Il problem da la
prevenziun è che il schurmetg da giu-
ventetgna na vegn betg realisà conse-
quentamain», di el. «Giuvens e giuvnas
survegnan bler memia tgunsch alco-
hol.» Vinavant saja la politica da
pretsch ina pussaivladad. Tar auza-
ments da pretsch reageschan tenor
Henny oravant tut giuvens e giuvnas,
quai mussia l’effect da pretschs pli auts
tar cigarettas.

Nov trend: Gervosa
Tenor il studi daventan maschaidas cun

gervosa e gervosas aromatisadas adina
pli popularas. La vendita è en ils ultims
trais onns bunamain sa dublegiada.
Gervosa e vin na possian giuvens e
giuvnas betg supportar pervi dal gust
asch. Alcopops èn bunamain sco sirup.
«L’industria d’alcohol ha blera fantasia
quai che pertutga la creaziun da novs
products e las pussaivladads da zuppen-
tar il schlet gust», di Henny. Uschia na
smirveglia el era betg che alcopops èn
per adina dapli giuvens e giuvnas l’em-
prima bavronda alcoholica ch’els bai-
van.

«Quai maina tar cumplicaziuns cun
alcohol. Cun 14, 15 onns n’enconuscha
la giuventetgna anc betg ils cunfins», è
Henny persvadì. Ensemen cun il
squetsch da gruppa da baiver en curt
temp bler alcohol as resultan uschia tus-
segaziuns d’alcohol. Tar bavrondas
dultschas èsi dentant il bler gia memia
tard da reagir cu l’effect sa mussa.

Violenza da giuvenils
DA THEO CANDINAS

Nus essan bein pertscharts
che la violenza crescha ad

in crescher e pren mintgaton
fuormas tragicas. Il homicid da
Locarno el qual treis giuvenils
han sturniu in auter giuvenil ina
notg da tscheiver sin via ed han
cuntinuau lur sulaz tscheivril a
Blizuna sco sche nuot fuss succe-
diu, muossa l’escalaziun dalla
brutalitad giuvenila.

Che giuvenils san esser vio-
lents ei nuot da niev. Pater-

tgeien al temps da nossa giuven-
tetgna, allas sbarradas ed als se-
pitgems dils ménders che mavan
a mattauns. Cu ils vegls Confe-
derai vegnevan memia muotis
prendevan els la mazza e mavan
cun bandiera sgulatschonta
all’aventura guerrila (Saubanner-
züge). Suenter ina detga scarsada
tschessava la febra ed els turna-
van a casa e semettevan alla dira
lavur sco adina. Da quellas cam-
pagnas fagevan era biars giuve-
nils part, schizun minorens. Ils
acts da violenza dad oz ein den-
ton buc analogs cun las bastuna-
das dils mats da pli baul. Ins di
che la violenza dad oz seigi senza
retenientschas. Pli baul calavan
ils agressurs da pitgar e dar fridas
cu l’unfrenda era per tiara e se-
muentava buca pli. Ei dat pliras
raschuns per l’escalaziun dalla
violenza:

Ils affons vegnan surschai a se-
sezs, principalmein el temps

dalla pubertad. Era ils mediums
da massa portan gronda cuolpa.
Il consum da films e videos bru-
tals e giugs al computer che glo-
rificheschan la violenza muossan
als giuvenils che violenza sto
vegnir pagada cun cunterviolen-
za. Il contact constant cun per-
sunas responsablas e cumpeten-
tas maunca savens, sco per exem-
pel en famiglias spartidas. Era en
scola dat ei memia bia e memia

savens midadas da persunas d’in-
strucziun, quei promova la mal-
segirtad ed il malruaus. Ils affons
emprendan buca da manischar
stress e frustraziun e da vegnir a
frida cun las difficultads. La te-
nuta da guder adina e dapertut
sebasa sil principi dad evitar las
difficultads, enstagl da veser ellas
sco ina lètga favoreivla. E tgi che
muossa emoziuns ei in tgagia-
caultschas, cool ei in.

La gruppa dat en il tun ed in-
dichescha las valurs co igl ei

da secuntener e da sedepurtar.
Ella ei la cumpensaziun pil senn
d’ina veta che ei savens senza
senn. Tgi che suonda las normas
dalla gruppa vegn respectaus ed
ha success en quella, quei senti-
ment maunca savens el job, en
scola ed en la famiglia. La vio-
lenza ei daventada anonima e
brutala. Savens drova ei pauc per
far piader la retenientscha e met-
ter in giuvenil en rabia. Ina
egliada, in plaid d’admoniziun
san esser sufficients per provocar
ina reacziun precipitada. Biars
giuvenils han buc empriu da se-
dumignar sesez. Ei maunca ad
els ina identitad stabla, els san

buca tgi ch’els ein propi e pertgei
ch’els ein cheu, essend ch’els han
savens buc ina occupaziun ade-
quata a lur saver e puder.

Igl egoissem vegn cultivaus ed
ei maunca la capacitad da s’in-

tegrar, quei ha lu per consequen-
za ch’ins drova ils cumbels per
sefar valer. Jeu vi, e zuar subito,
e sche ti vul buc dat ei uiara.
Quei entscheiva en gia baul cun
tut ils giavischs enviers la mum-
ma ed il bab. Sch’ils responsabels
san buca motivar ed orientar, da-
venta igl affon senza orientaziun.
Ei maunca ad el exempels posi-
tivs, valurs moralas e religiusas, il
senn per obligaziun, reglas e ca-
monds. Aschia daventa la veta in
tec alla gada senza senn, e savens
dattan drogas apparentamein
quei senn.

Bia geniturs ed educaturs se-
nuspeschan da dir il dretg

mument in plaid admonend e
serius, els bagatelliseschan la vio-
lenza verbala e dian: «O quei ei
nuota manegiau aschia.» In
exempel tipic persuenter muossa
il cass numnau da homicid a Lo-
carno: La sera avon quei delict
veva in dils agressurs detg siper
in giuvenil: «Igl emprem che ar-
va la bucca questa sera fagein
nus star.» Cu quei giuvenil ha
dau perdetga avon dertgira da
quei ch’el veva udiu, ha la mum-
ma dil delinquent detg: «Quei ei
buca da prender aschi serius,
quei ei ina moda da dir denter
giuvenils.»

Igl ei clar che la raschun per la
violenza ei buca da tschercar

mo en in da quels causals presu-
mativs numnai. Pusseivel eisi che
pliras, ni forsa tuttas quellas ra-
schuns giogan pli u meins ina
rolla. Deplorablamein tonscha il
spazi en ina columna buca per
mussar pusseivladads e vias co
evitar e frenar l’escalaziun dalla
violenza da nos giuvenils.

■ (cc) La part da la via naziunala cun
il tunnel dal guaud da Cassana e cun
la colliaziun da Nufenen sin la rampa
dal nord da la A13 vegn renovada ils
proxims 2 onns e mez en moda cum-
plessiva. Las lavurs cumenzan la mes-
emna suenter pasca. Ils custs èn cal-
culads cun 38 milliuns francs. La reno-
vaziun da la via naziunala A 13 – che
vegn fatga gia dapi intgins onns perquai
che la via vegn pli e pli veglia – vegn cun-
tinuada er quest onn. Ils proxims dus
onns e mez vegn reparada la part da la
rampa dal nord tranter il portal dal sid
dal tunnel dal guaud da Cassana e la col-
liaziun da Nufenen. La part centrala dal
project da mantegniment èn il tunnel e
la galaria dal guaud da Cassana. Quest
traject ha ina lunghezza totala da 1240
m. Vitiers vegnan anc duas ulteriuras
construcziuns artifizialas, numnada-
main il sutpassadi Husmatte ed il surpas-
sadi tar la colliaziun da Nufenen. Tut las
construcziuns artifizialas han – perquai
ch’i vegn mess sal durant l’enviern e cau-
sa il grond pais ch’ellas ston purtar per-
via dal traffic pesant – patì donns per
part considerabels che ston vegnir repa-
rads cun blera lavur. Uschia vegnan pren-
didas davent las surfatschas da betun
donnegiadas en il tunnel ed en la galaria
dal guaud da Cassana e remplazzadas
cun in nov betun. Il surpassadi tar la col-

liaziun da Nufenen vegn remplazzà tras
ina construcziun nova. Suenter la repa-
raziun pon las construcziuns artifizialas
puspè vegnir utilisadas var 50 fin 60
onns senza ch’ins stoppia far grondas mi-
dadas da la structura purtanta.

Las lavurs da reparaziun da questa
part custan circa 38 milliuns francs.
Perquai ch’il traject principal dispona
mo da dus vials, èsi necessari ch’il traf-
fic dal sid al nord da la via naziunala
vegnia svià durant las lavurs da con-
strucziun sin la via chantunala. Per che
las lavurs possian vegnir exequidas en
moda uschè concentrada ed effizienta
sco pussaivel, vegn il traffic svià er du-
rant las vacanzas da stad. Per garantir
optimalmain la segirezza tant dals lavu-
rers da construcziun sco er da las parti-
cipantas e dals participants da traffic en
il sectur dal plazzal, vegn la sveltezza
maximala permessa reducida durant il
temp da construcziun a 50 km/h. Cun
controllas da sveltezza regularas vegn la
polizia da traffic a survegliar che questa
prescripziun vegnia observada. L’uffizi
da construcziun bassa e las interpresas
ch’èn incumbensadas cun las lavurs fan
tut il pussaivel per disturbar il traffic
uschè pauc sco pussaivel e quintan pe-
rò er che las participantas e ch’ils parti-
cipants da traffic hajan chapientscha
per las deviaziuns inevitablas.

La renovaziun da la via naziunala A 13 vegn cuntinuada er quest onn. MAD

